Cnoi Cil gyda Ben


Pen-blwydd Yr Anthem

Roedd yna ben-blwydd go arbennig yn 2006 – pen-blwydd ein hanthem genedlaethol yn 150.  Cafodd Hen Wlad fy Nhadau ei sgrifennu yn 1856 gan Evan James a'i fab James James. Roedd y ddau ohonyn nhw'n byw ym Mhontypridd, ac yno y cafodd y gân ei chyfansoddi. Roedd hi'n boblogaidd iawn ar y pryd, ac ers 1856 mae Hen Wlad fy Nhadau wedi cael ei defnyddio fel anthem genedlaethol i ni'r Cymry.

Mae’n gân sy’n cael ei chanu mewn Eisteddfodau, gemau rygbi, eglwysi a digwyddiadau pwysig.  Mae’n siŵr dy fod ti wedi ei chanu sawl tro.  Mae’r geiriau yn sôn am falchder bod yn rhan o genedl y Cymry.  Mae’n beth braf i deimlo dy fod yn perthyn i wlad a chenedl ac mae’n deimlad gwefreiddiol i ganu am hynny.

Ond mae ’na genedl a gwlad mwy pwysig na Chymru hyd yn oed sydd angen i ti fod yn ran ohoni.  Mae’r Beibl yn dweud bod Duw yn creu cenedl newydd sbon sy’n cynnwys pobl o bob iaith a gwlad a chefndir.

Yn llyfr ola’r Testament Newydd, y Datguddiad, fe gafodd dyn o’r enw Ioan freuddwyd gan Dduw.  Mae’n disgrifio beth welodd: “Roedd tyrfa enfawr o bobl o’m blaen i – tyrfa mor aruthrol fawr, doedd dim gobaith i neb hyd yn oed ddechrau eu cyfri! Roedden nhw yn dod o bob cenedl, llwyth, hil ac iaith.”

Roedd Ioan yn gweld golygfa o’r nefoedd.  Roedd pob person yno am eu bod yn ymddiried yn Iesu Grist, ac roedd pobl o bob rhan o’r byd.  

A dyma’r anthem roedden nhw’n ei chanu: “Mae popeth rwyt yn ei wneud mor anhygoel a rhyfeddol Arglwydd Dduw Hollalluog.  Mae beth rwyt yn ei wneud yn gyfiawn a theg, Frenin pob oes.”

Tybed a fyddi di yn un o’r rhai fydd yn bloeddio canu’r anthem yna gyda phobl Duw yng ngwlad newydd y nefoedd.

